
Ishvaraproktam Shivarchanamahatmayam

ઈશ્વરપ્રોક્તં શિવાર્ચનમહાત્મયમ્

ઈશ્વરઃ -
શ‍ૃણુ વક્ષ્યામિ તે દેવિ હિતમાત્યન્તિકં શિવે ।
યત્પ્રોક્તં પૂજનં દેવિ સુરાણાઞ્ચ નૃણાં સદા ॥ ૧॥
સા પ્રજાનન્તફલદા જન્મકર્યપ્રણાશિની ।
સંવિદેવ પરા પૂજા સા તુ તસ્યાં મનોલયઃ ॥ ૨॥
સાધારણાનાં સા પૂજા હ્યવ્યક્તાતીવ દુર્ઘટા ।
મત્પ્રસાદેન દેવેશિ પચેલિમતપઃફલૈઃ ॥ ૩॥
યોગર્યાગૈશ્ચ તપસા મહાનન્દકદમ્બકૈઃ ।
ભસ્મનિષ્ઠસ્ય સતતં રુદ્રાવર્તનશીલિનઃ ॥ ૪॥
ભસ્મત્રિપુણ્ડ્રયુક્તસ્ય સદા રુદ્રાક્ષધારિણઃ ।
પઞ્ચાક્ષરપરસ્યૈવ સદા લિઙ્ગાર્ચકસ્ય  ચ ॥ ૫॥
બિલ્વપત્રૈર્મહાદેવિ પ્રદોષે પૂજકસ્ય મામ્ ।
નક્તાશનાર્ચનધ્યાનચતુર્દશ્યષ્ટમીષુ ચ ॥ ૬॥
સોમવારવ્રતાચારયુક્તસ્ય નિયતસ્ય ચ ।
મત્ક્ષેત્રવાસિનો દેવિ હ્યવિમુક્તરતસ્ય ચ ॥ ૭॥
વિશ્વેશ્વરાર્ચકસ્યાસ્ય સુરસ્ય ચ નરસ્ય ચ ।
તથા મહાલયે પુણ્યે રુદ્રકોટૌ મહેશ્વરિ ॥ ૮॥
કાલઞ્જરે પ્રભાસેઽપિ પુષ્કરેઽમરકણ્ટકે ।
પિણ્ડારકે કુરુક્ષેત્રે મહાકાલે મહેશ્વરે ॥ ૯॥
દેવદારુવને પુણ્યે નૈમિષે ચિત્રકૂટકે ।
કેદારે કામદે પુણ્યે વૈદ્યનાથે મહેશ્વરિ ॥ ૧૦॥
શ્રીશૈલે ચ તથોઙ્કારે તથા વેણુવને શિવે ।

આવટઙ્કે સોમનાથે ગોકર્ણે ત્ર્યમ્બકે ગિરૌ ॥ ૧૧॥
શ્રીમદ્દક્ષિણકૈલાસે તથૈકામ્રવને મમ ।
વૃદ્ધાદ્રાવરુણાદ્રૌ ચ તથા ગોપર્વતે શિવે ॥ ૧૨॥
હૃત્પુણ્ડરીકે ગૂઢે ચ જપ્યેશે શ્વેતકાનને ।
ગજારણ્યે રત્નગિરૌ શ્રીકણ્ઠે માતૃપર્વતે ॥ ૧૩॥
કોટિકાયાં મઙ્ગલે  ચ પુણ્યે દ્રુતિવનેઽપિ ચ ।
કુમ્ભઘોણેઽર્જુને  ચૈવ શ્રીસુન્દર ગિરૌ તથા ॥ ૧૬॥
માધવીતેજિનીદેવીક્ષીરિણીકાનને તથા ।
શમીવને બિલ્વવને ઘટેશે બ્રહ્મકાનને ॥ ૧૫॥
છાયાવને ચ શ્રીવાઞ્છ્યે તથા વેદવને શિવે ।
વલ્મીકે વાતપુર્યાઞ્ચ સેતો વૈ ગન્ધમાદને ॥ ૧૬॥
હાલાસ્યે શાલિકવને ગજશૈલે મહેન્દ્રકે ।
વસતઃ પુણ્યશીલસ્ય નક્તાશનરતસ્ય ચ ॥ ૧૭॥
સંવસદ્દ્વાદશાબ્દં  તુ ભસ્મનોદ્ધૂલિતસ્ય ચ ।
કસ્યચિદ્ભાગ્યનિવહૈર્જ્ઞાનન્તલ્લભ્યતે મમ ॥ ૧૮॥
બહુભિર્જન્મભિર્દેવિ  મત્પ્રસાદયુતસ્ય ચ ।
વૈરાગ્યભક્તિયુક્તસ્ય ચાત્મલિઙ્ગાર્ચને  મતિઃ ॥ ૧૯॥
જાયતે પુણ્યપાકેન ચિત્તશુદ્ધ્યનુસારતઃ ।
જાયતે જન્મનાશાય નૃણામત્યન્તદુર્લભમ્ ॥ ૨૦॥
નાનાચારવિહારાણાં વિષયાસક્તચેતસામ્ ।
વાઞ્છા ન જાયતે દેવિ કસ્યચિત્કચિદેવ હિ ॥ ૨૧॥
બહુજન્મસહસ્રેષુ તિર્યક્સ્થાવરજઙ્ગમૈઃ  ।
જન્મભિઃ પુણ્યનિચયૈર્યુક્તસ્ય પુરુષસ્ય ચ ॥ ૨૨॥
મત્પ્રસાદેન વિજ્ઞાનં જાયતે નાન્યધા(નાન્યથા) શિવે ।
મધ્યાનધારામોદાદિયુક્તસ્ય નિરતસ્ય ચ ॥ ૨૩॥
અથર્વશિરસોઽધ્યાયશિખાજપયુતસ્ય ચ ।
જાવાલશ્રુતિનિષ્ટસ્ય શામ્ભવસ્ય વિશેષતઃ ॥ ૨૪॥

કૈવલ્યકાલરુદ્રાદિજાપિનો બ્રાહ્મણસ્ય ચ ।
રુદ્રાવર્તનશીલસ્ય ભસ્મનિષ્ઠસ્ય મે સદા ॥ ૨૫॥
જ્ઞાનં વિજાયતે ગૌરિ કસ્યચિચ્છિવયોગિનઃ ।
યતતામપિ શૈવાનાં કશ્ચિન્માં વેત્તિ તત્વતઃ ॥ ૨૬॥
મજ્જ્ઞાનસાધનં દેવિ નૃણમત્યન્તદુર્લભમ્ ।
માં ધ્યાયેદ્ધૃદયાગારપદ્મસંસ્થં ચતુર્ભુજમ્ ॥ ૨૭॥
મૃગટઙ્કધરં સૌમ્યં સઞ્ચિદાનન્દવિગ્રહમ્ ।
શુદ્ધકર્પૂરસારાચ્છકુન્દેન્દુધવલપ્રભમ્ ॥ ૨૮॥
મુકુટોદ્ભાસિચન્દ્રાઙ્કં ગઙ્ગામલકપર્દકમ્  ।
ભુજઙ્ગરાજવલય  મહાર્હમણિભૂષણમ્ ॥ ૨૯॥
દિવ્યાનેકમણિવ્રાતચિતસિહ્માસનસ્થિતમ્ ।
ત્રિણેત્રં નીલકણ્ઠઞ્ચાપીન્દુધામસમાનનમ્ ॥ ૩૦॥
ઉમયા સહિતં ધ્યાયેત્ક્ષણં વાથ ક્ષણાર્ધકમ્ ।
સોઽહમીશશ્શિવસ્સાક્ષાદહં રુદ્રો હરિર્વિધિઃ   ॥ ૩૧॥
અહમિન્દ્રોઽનલો વાયુર્યમોઽહં વરુણોઽર્યમા ।
ચન્દ્રઃ કુબેરો મરુતો હ્યશ્વિનૌ મરુતોઽર્કકાઃ ॥ ૩૨॥
સ્કન્દો વિઘ્નેશ્વરશ્ચૈવ નન્દિકેશાદયો ગણાઃ ।
સર્વેષાં જનિતા ચાહં મત્ત એવાદ્ય નિર્ગતાઃ ॥ ૩૩॥
મયૈવ વિધયે દત્તા વેદાસ્સર્વે સનાતનાઃ ।
મયૈવ વિષ્ણવે દત્તં સહસ્રારં સુદર્શનમ્ ॥ ૩૪॥
અહમેવેતિ વિજ્ઞાય ધ્યાયેન્મદ્રૂપમૈશ્વરમ્ ।
એવં હિ ધ્યાયતાં દેવિ મજ્જ્ઞાનં જાયતે નૃણામ્ ॥ ૩૫॥
અથવા દેવમીશાનં માં ધ્યાયેત્સૂર્યમણ્ડલે ।
હિરણ્યબહુમાશાસ્યં હિરણ્યશ્મશ્રુમીશ્વરમ્ ॥ ૩૬॥
હિરણ્યવર્ણં દેવેશિ હ્યમ્બિકાપતિમીશ્વરમ્ ।
સર્વગ્રન્થિવિમોક્ષાય તજ્જ્ઞાનં જાયતે નૃણામ્ ॥ ૩૭॥
યોગેન વાપિ નિયમયમાસનયુતસ્ય ચ ।
રેચકે પૂરયેદ્વાયું પૂરકેણાથ પૂરયેત્ ॥ ૩૮॥

કુમ્ભકે કુમ્ભવદ્ધીમાન્ધારયેદ્ધટિકાત્રયમ્ ।
યોગાગ્નિદગ્ધકાયોત્થમલસ્યામલચેતસઃ ॥ ૩૯॥
નીહારધૂમસંવિદ્યુત્સ્ફટિકોજ્વલદીપવત્ ।
જ્યોતિર્વિભાસતે   દેવિ હૃદિ પૂરિતવાયુભિઃ ॥ ૪૦॥
પ્રાણાયામેન સતતં તન્નીવારશિખેવ હિ ।
સોઽહં જ્યોતિર્મહાનાત્મા હ્યસઙ્ગઃ  પુરુષશ્શિવઃ ॥ ૪૧॥
આપાદમસ્તકં દેહં વ્યાપ્ય સર્વેષ્વસ્થિતઃ ।
યો માં યોગેન જાનાતિ સ્વાત્મારામં મહેશ્વરમ્ ॥ ૪૨॥
તસ્ય સિદ્ધ્યન્તિ નિયતં સિદ્ધયોઽષ્ટૌ મહેશ્વરિ ।
તસ્ય મૂર્ધ્નિ  મહાનાત્માસહસ્રદલપઙ્કજે ॥ ૪૩॥
ગોસ્તનાકારવદ્ધારા હ્યમૃતૈકરસસ્રવા ।
વ્યપોહ્ય તત્કપાલન્તુ ચેડાયાં સન્તતસ્રવા ॥ ૪૪॥
પિઙ્ગલાકુણ્ડલીમધ્યાત્પતન્તીશિખિમસ્તકે  ।
વૈશ્વાનરોઽયં સર્વેષુ મદ્રૂપો દેહિષુ સ્થિતઃ ॥ ૪૫॥
તત્ર ચન્દ્રામૃતકરૈઃ પિઙ્ગલાયાં  મહેશ્વરિ ।
સઆત્મજ્યોતિરાનન્દો નિત્યમુક્તો મહેશ્વરઃ ॥ ૪૬॥
સદા ક્રીડન્નભોમધ્યં દહરાકાશગસ્સદા ।
ચેતયામીન્દ્રિયગણં વાચા ચ મનસા સહ ॥ ૪૭॥
પરાપશ્યાવૈખરીષુ પ્રણવાદિરસસ્ત્વહમ્ ।
સોઽહમાવસથાતીતઃ પુરુષોઽહં પુરીશયઃ ॥ ૪૮॥
અલિઙ્ગોઽસ્મ્યહમાત્મા  ચ સુરતિર્યઙ્નરેષુ  ચ ।
નામરૂપાતિગસ્સાક્ષાદહઙ્કારવિવર્જિતઃ   ॥ ૪૯॥
રસ્યસ્તત્કૃતકર્માણિવિષયાન્વૈષિકંસુખમ્ ।
ષોડશાખ્યકલા દેવિહ્યયેકોજાનામિસર્વશઃ ॥ ૫૦॥
તાસ્સર્વાપિ કલા દેવિમયિદ્યોતન્તિનિત્યશઃ ।
મન્તાબોદ્ધારસયિતાજ્ઞાતાવિજ્ઞાનઈશ્વરઃ ॥ ૫૧॥
શ્રુતેશ્શ્રોતા તથાઘ્રાતા દૃગ્દૃષ્ટ્યાદ્યહમેવ હિ ।

(શ્રુતેશ્શ્રોતા તથાઘ્રાતા દૃષ્ટેર્દ્રષ્ટાદ્યહમેવ હિ) ।
યથા કૂર્મમહાગ્રીવા હ્રસ્વદીર્ઘા  ભવેચ્છિવે ॥ ૫૨॥
યથા નદ્યસ્સ્યન્દમાના નામરૂપગુણાતિગાઃ ।
સમુદ્રેઽસ્તં પ્રયાન્તીશે યથા તે ભાનુદીપ્તયઃ ॥ ૫૩॥
પુનર્યથોદયં પ્રાપ્તે સૂર્યસ્યેવ મરીચયઃ ।
પ્રસરન્તિ મહાદેવિ તથા મત્સન્નિધૌ જગત્ ॥ ૫૪॥
પદ્મં મિત્રકરૈર્યદ્વદ્વિકસત્યબ્જિનીકુલમ્ ।
યથા મણિજસાન્નિધ્યાચ્ચેષ્ટન્તે લોહસૂચયઃ ॥ ૫૫॥
કાલકર્મવિપાકેન તથા મત્સન્નિધૌ જગત્ ।
ચેષ્ટતે નિતરાં દેવિ સ્થિતિસંહારજન્મતઃ ॥ ૫૬॥
સોઽહં સૃષ્ટ્વા પ્રવિશ્યૈવ તન્નામગુણરૂપતઃ ।
બ્રહ્મવિષ્ણુહરાખ્યાભિર્યથાપૂર્વંયુગેયુગે ॥ ૫૭॥
સૃજામ્યાત્માનમેવાગ્રે તતો નાનાવિધં જગત્ ।
યથાગ્નેર્વિસ્ફુલિઙ્ગા   વૈક્ષુદ્રાસ્સમ્ભવતિપ્રિયે ॥ ૫૮॥
ઇન્દ્રો મિત્રોઽથ વરુણઃ પૂષા સોમોઽહમેવહિ ।
મનવઃ પિતરોવિપ્રાસ્તારાજાલઙ્ગ્રહાસ્તથા  ॥ ૫૯॥
સ્થાવરં જઙ્ગમં  ચૈતદહમેવ સનાતનઃ ।
સર્વસ્સર્વશરીરેષુ સર્વેન્દ્રિયગુણાતિગઃ ॥ ૬૦॥
સર્વભોક્તાહમેવાસ્મિ સર્વકાર્યકૃતાસ્પદઃ ।
નાહં તજ્જન્મમરણૈસ્સ્થિતિસઙ્ગેષ્વસજ્જકઃ  ॥ ૬૧॥
અસઙ્ગોનૈવલિપ્તોઽસ્મિસર્વબાહ્યાન્તરસ્ત્વહમ્  ।
એકસ્તથાન્તરસ્સર્વદુઃખહીનોઽસ્મિશઙ્કરિ ॥ ૬૨॥
એવં માં યો વિજાનાતિ સોહંસો મે હૃદન્તરઃ ।
તસ્યાહં ન પ્રણશ્યામિ સચમેનપ્રણશ્યતિ ॥ ૬૩॥
યોગસાઙ્ખ્યૌ મહાદેવિ તથોક્તૌ મમ હૃત્તમૌ ।
(યોગસાઙ્ખ્યૌ મયા દેવિ તવોક્તૌ મમ હૃત્તમૌ) ।
સર્વસાધારણં દેવિ કથયિષ્યેઽપ્યુપાસનમ્ ॥ ૬૪॥
અલિઙ્ગોઽસ્મ્યહમીશાનો  લિઙ્ગે  તિષ્ઠામિ સર્વદા ।

યથા ગવિ ગતઙ્ક્ષીરંવિષાણાદૌનદૃશ્યતે  ॥ ૬૭॥
ઊધસ્યેવ પ્રદૃશ્યેત તથાહં સર્વવાસ્યપિ ।
હૃદિદ્ધ્યાત્મશક્તાનાં જ્ઞાનયોગેન વૈ શિવે ॥ ૬૮॥
લિઙ્ગે  કૃતાં પરાં પૂજાં શામ્ભવૈર્ભસ્મધારિભિઃ ।
મત્પુણ્ડ્રનિરતૈરેવ રુદ્રાક્ષવરકઙ્કણૈઃ ॥ ૬૯॥
રુદ્રાધ્યાયાધ્યયનતઃ પઞ્ચાક્ષરજપેન ચ ।
એકં વા બિલ્વપત્રં યૈર્નિક્ષિપ્તં   મમ મસ્તકે ॥ ૭૦॥
ભક્તૈર્ગૃહ્ણામિ તદ્દૈવિ તસ્મૈ જ્ઞાનં દદામિ ચ ।
તં જ્ઞાનભાજનં કુર્યાં પ્રતિજ્ઞા મમ શઙ્કરિ ॥ ૭૧॥
નાન્યવર્ણાશ્રમૈધર્મૈર્વિવિધૈરપિ   મે શિવે ।
નૈવ તુષ્ટિર્મમ પરા જાયતે કર્મકોટિભિઃ ॥ ૭૦॥
ન ષોડશમહાદાનૈરેકાહાહીનસત્રકૈઃ ।
પ્રપાવાપીપ્રદાનૈર્વા કન્યાન્નાદિપ્રદાનતઃ ॥ ૭૧॥
કથઞ્ચિજ્જાયતે દેવિ મદર્ચાયામ્પતિર્ભવેત્ ।
પુણ્ડ્રાન્તરેષુ વિષેષુ મસ્કરીણાં ગણેષુચ ॥ ૭૨॥
નૈવ પ્રીતિર્મહાદેવિ યથા મત્પુણ્ડ્રધારિષુ ।
ભસ્મધાર્યેવ સતતં મદ્જ્ઞાનસ્યૈવ ભાજનમ્ ॥ ૭૩॥
શિવલિઙ્ગાર્ચનધ્યાનરુદ્રાધ્યાયજપેષુ  ચ ।
પઞ્ચાક્ષરજપૈશ્ચૈવ મમ ક્ષેત્રનિવાસકઃ ॥ ૭૪॥
ભસ્મત્રિપુણ્ડ્રધાર્યેવ સ્વીકાર્યાનાન્ય ઉચ્યતે ।
ઊર્ધ્વપુણ્ડ્ર ભ્રમેણાપિ નકુર્યાન્મોહતોદ્વિજઃ ॥ ૭૫॥
પ્રત્યુતો નરકાયૈવ તસ્ય સર્વમનુષ્ઠિતમ્ ।
યદિ કુર્યાત્પ્રમાદેન પિતૃભિસ્સપતેદધઃ ॥ ૭૬॥
ઊર્ધ્વપુણ્ડ્રાઙ્કિતં દૃષ્ટ્વા મીલયામ્યદ્ય લોચને ।
મત્પ્રસાદાલોકનેન તજ્જ્ઞાનં જાયતે શિવે ॥ ૭૭॥
યન્નેત્રે મીલિતે દેવિ કથં જ્ઞાનં ભવિષ્યતિ ।
(યન્નિમીલનતઃ દેવિ કથં જ્ઞાનં ભવિષ્યતિ) ।
લિઙ્ગં  કૈલાસમૌલૌ મે કૈલાસેશ્વરસઞ્જ્ઞિતમ્ ॥ ૭૮॥

દેવતિર્યઙ્મનુષ્યાદ્યૈરદૃશ્યમપિ કામદમ્ ।
સ્મરણાદેવ સાન્નિધ્યં યત્ર કુત્રાપિ સિદ્ધિદમ્ ॥ ૭૯॥
એતલ્લિઙ્ગસ્ય  મહિમા વેદૈર્નજ્ઞાત એવ હિ ।
સુરાસુરૈશ્ચ મનુભિર્ગણેન્દ્રૈરપિ શઙ્કરિ ॥ ૮૦॥
કૈલાસેશ્વરસઞ્જ્ઞં તુ લિઙ્ગં  મુક્તિપ્રદાયકમ્ ।
લિઙ્ગરાજમિદં  દેવિ બ્રહ્મૈવેદં સનાતનમ્ ॥ ૮૧॥
મમૈવ હૃદયાનન્દદાયકં સ્વર્ગમોક્ષદમ્ ।
સંસારસાગરાપારતારકં ભવભેષજમ્ ॥ ૮૨॥
વેદાન્તસારસર્વસ્વમેતલિઙ્ગવરં  શિવે ।
ન કસ્યચિન્મયા ખ્યાતં નાખ્યેયં યસ્ય કસ્યચિત્ ॥ ૮૩॥
એતલ્લિઙ્ગપ્રભાવેન  જગત્સૃષ્ટિં  વિતન્વતે ।
વિધાતારસ્સર્વએવ કલ્પેકલ્પે સ્વસૂનુભિઃ ॥ ૮૪॥
દેવતિર્યઙનરાકારસમુર્વીસરિતો વનમ્ ।
લોકા લોક્યાશ્ચ દેવેશિ વિધાતાદ્યં તનોતિ ચ ॥ ૮૫॥
(લોકા લોક્યાશ્ચ દેવેશિ વિધાતાદ્યન્તનેઽપિ ચ) ॥ ૮૫॥
વિષ્ણવઃ પ્રતિકલ્પં વૈ ચૈતલ્લિઙ્ગપ્રભાવતઃ  ।
દૈત્યેશ્વરાન્નિહન્તારો મહતામલચક્રતઃ ॥ ૮૬॥
વૈકુણ્ઠવાસિનસ્સર્વે તે લક્ષ્યાઃ પતયશ્શિવે ।
પ્રતિકલ્પં તથા રુદ્રાસ્તે ગૌર્યાઃ પતયોઽમ્બિકે ॥ ૮૭॥
એતલ્લિઙ્ગપ્રભાવેન  પ્રલયે સંહરન્ત્યપિ ।
જગજ્જાલં તથા શૂલૈર્વૃક્ણં સાસુરમાનુષમ્ ॥ ૮૮॥
સેન્દ્રાશ્ચ મનવશ્ચૈવ ઋષિભિઃ પિતૃભિશ્શિવે ।
એતલ્લિઙ્ગે  લયં યાન્તિ પ્રતિકલ્પં સુરાસુરાઃ ॥ ૮૯॥
જગદ્બ્રહ્માણ્ડજાલૈશ્ચ સર્વાધારમિદં શિવે ।
રૂપં સઙ્કોચ્ય મે દિવ્યં મહાન્તે પ્રલયે શિવે ॥ ૯૦॥
ત્વયા ગણવરૈર્દેવિ સ્કન્દહેરમ્બપૂર્વકૈઃ  ।
નિવસામિ સદા લિઙ્ગે  કૈલાસેશ્વરસઞ્જ્ઞિતે ॥ ૯૧॥

shivArchanamahAtmayamIshvaraproktaM.pdf 7



ઈશ્વરપ્રોક્તં શિવાર્ચનમહાત્મયમ્

અલિઙ્ગોલિઙ્ગસંસ્થોઽહંસૃજામિવિસૃજામિચ   ।
જગજ્જાલમિદં દેવિ બ્રહ્મવિષ્ણ્વીશપૂર્વકમ્ ॥ ૯૨॥
સંહરામિ તથૈવાન્તે લીલેયં મમ શઙ્કરિ ।
આત્મક્રીડ આત્મરતિસ્સૃષ્ટિસ્થિત્યન્તકારકઃ ॥ ૯૩॥
કારણં કારણાનાઞ્ચ પતીનાં પતિરીશ્વરઃ ।
ચેતનશ્ચેતનાનાં ચ નિત્યોઽહં પરમેશ્વરિ ॥ ૯૪॥
સકારણોઽહં કારણાધિપાધિપો મમૈવ કશ્ચિજ્જનકો નહીશ્વરિ ।
કાલાત્મયુક્તાન્યધિતિષ્ઠતીશો ગુણી સર્વજ્ઞસ્સર્વભૂતાધિવાસઃ ॥ ૯૫॥
(કાલાત્મયુક્તાન્યધિતપ્યામીશો ગુણી સર્વજ્ઞસ્સર્વભૂતાધિવાસઃ) ॥ ૯૫॥
એતત્તે કથિતં દેવિ રહસ્યાર્થપ્રકાશકમ્ ।
ન દેયં ગુહ્યમપ્યેતદ્ભક્તેષુ પ્રતિપાદય ॥ ૯૬॥
રહસ્યાંશમિદં શૈવમાદિમં પરમેશ્વરિ ।
ગુહ્યજ્ઞાનમિદં સુભ્રુ રહસ્યજ્ઞાનસઙ્ગ્રહમ્  ॥ ૯૭॥
ન પ્રકાશ્યમિદં ભદ્રે કસ્યચિદ્ધેલયામ્બિકે ।
ઇદં રહસ્યં વેદાનામનન્તાનાં સનાતનમ્ ॥ ૯૮॥
દેવાદીનાં મુનીનાં ચ ગણાનાઞ્ચપ્રકાશિતમ્ ।
તવ હાર્દેન દેવેશિ રહસ્યં કથિતં મયા ॥ ૯૯॥
હૃદિ ધાર્યં સદા દેવિ ગોપ્યાદ્ગોપ્યમનુત્તમમ્ ।
પ્રથમશ્શિવરત્નાબ્ધિરહસ્યસ્યાંશ ઉત્તમઃ ॥ ૧૦૦॥
કર્ણભૂષામણિસ્તેઽદ્ય કથિતસ્તુ સુગોપ્યતામ્ ।
સત્યં સત્યં પુનસ્સત્યમુદ્ધૃત્ય ભુજમુચ્યતે ॥ ૧૦૧॥
સ્કન્દઃ -
ઇત્યુક્ત્વા ગિરિજાં દેવસ્સમાલિઙ્ગ્ય  મહેશ્વરઃ ।
કૈલાસમૌલૌ શિવયા વિજહાર યથાસુખમ્ ॥ ૧૦૨॥
દેવ્યુવાચ -

વસ્ત્રાધૌતવિધૌ સહસ્રકરતા પુષ્પાર્પણે વિષ્ણુતા
ગન્ધે ગન્ધવતા મહાન્નપચને બર્હિર્મુખાધ્યક્ષતા   ।

ઈશ્વરપ્રોક્તં શિવાર્ચનમહાત્મયમ્

(ગન્ધે ગન્ધવહાપ્તતાન્નપચને બર્હિર્મુખાધ્યક્ષતા  ) ।
પાત્રે કાઞ્ચનગર્તતાસ્તિ ભગવન્કારુણ્યવારાન્નિધે
શુશ્રૂષાં કરવાણિ તે પશુપતે સ્વામિન્સ્ત્રિલોકીગુરો ॥ ૧૦૩॥
ગણ્ડૂષામ્બુનિમજ્જનાય હૃદભૂદ્ગઙ્ગાવતંસસ્ય  તે
(ગણ્ડૂષામ્બુનિમજ્જનાય યદભૂદ્ગઙ્ગાવતંસસ્ય  તે)
ચૂડાલઙ્કૃતિકલ્પનાય  વિધૃતં જ્યોતિસ્મુધાધામ તે ।
તૃપ્ત્યૈ ભક્ષિતશેષમામિષમપિ ત્રૈલોક્યકુક્ષિમ્ભરે
વિદ્યાધીશમૃતે તવ સ્તુતિરિયં વાણી લઘિષ્ઠાપિ મે ॥ ૧૦૪॥
॥ ઇતિ શિવરહસ્યાન્તર્ગતે માહેશ્વરાખ્યે ઈશ્વરપ્રોક્તં શિવાર્ચનમહાત્મયમ્ ॥
- ॥ શ્રીશિવરહસ્યમ્ । માહેશ્વરાખ્યઃ પ્રથમાંશઃ । અધ્યાયઃ ૬૦ -સ્કન્દસ્તુતિઃ । ૧-૧૦૪॥

- .. shrIshivarahasyam . mAheshvarAkhyaH prathamAMshaH . adhyAyaH 60 -

skandastutiH . 1-104..

Notes:

Śiva શિવ reveals to Devī દેવી, the mysteries of Śivatattva શિવતત્ત્વ that permeates The

Universe, and subtleties of worship of Śivaliṅga શિવલિઙ્ગ  - including the merits of

performing pūjā પૂજા at several Śivakṣetra શિવક્ષેત્ર.

